
   Пĕррехинче кĕтӳ пăхнă чухне уйра пĕр йывăç куртăм. Çын каласан та ĕненмĕ, анчах та йывăçĕ ахальли мар иккен. Çулçисем вырăнне тимĕр тес тимĕр мар, ĕлĕкхи укçасем иккен. Тĕлĕннипе хăрасах кайрăм. Хăвăл пур иккен, çав хăвăла кĕтĕм. Аялах анса кайрăм. Тĕлĕнмелле тĕттĕм, куçа йĕппе чиксен те курăнмасть. Кăштах утрăм та ялт! çуталса кайрĕ. Пăхатăп та хĕвел иккен. Тĕлĕнмелле урăх патшалăха лекнĕ иккен эпĕ. Утатăп-утатăп, пĕр пысăк кермен пек çурт ларать. Савăнсах кайрăм, кермене кĕме шут тытрăм. Çурт йĕри-тавра хитре чечексем, ытармалла мар. Пăхса ытараймастăп. Кермене пысăк ылтăн катăкĕсенчен тунă тейĕн, йăлтăртатса çеç ларать.

Шала кĕме шутларăм. Алăкне уçса ятăм — çынсем пăхса тăраççĕ. Пĕрре çыннисем çине, тепре алăк çине пăхатăп. Те кĕмелле, те тармалла тесе шутлатăп. Çынсем ырă кăмăллă пулнă иккен. Мана кĕртрĕç. Апат çитерчĕç. Кайран тем пулчĕ, мана пĕр тĕттĕм кĕтесе хупса хучĕç. Пĕртен пĕр чӳрече çеç. Чӳречи кантăкран мар, тăмран. Ним тума аптранипе тăма тапрăм-тапрăм та ăна катса пăрахрăм, пӳлĕмрен тухрăм. Унта шыв юхса выртать. Сикес — ал-ура аманĕ. Тапа-тапа картлашка тума пуçларăм. Антăм та шывĕпе питпе алла çурăм, малалла уттартăм. Утнăçемĕн мулкача куртăм, урине тĕмеске ăшне чиксе лартнă, ниепле те кăлараймасть. «Аллуна сурчăкпа йĕпет, вара уру тухать», — терĕм. Мулкач эпĕ каланине итлерĕ, ури тухрĕ. Пĕр кайăка куртăм, ун уринчен йĕп туртса кăлартăм, вăл вара мана йывăç ăшĕнчен тухма пулăшрĕ. Эпĕ киле çитрĕм — мана çухатнă иккен, шырама кайма пуçтарăннă. Хампа мĕн пулнине каласа кăтартрăм та — ĕненмерĕç. Эсир те хуть ĕненĕр, хуть ан ĕненĕр.

  